
“Безнең яшьтәш, замандаш”
(Г.Тукайның 120 еллыгына багышлап  үткәрелгән сыйныфтан тыш чара эшкәртмәсе)

    Тамаша залында балаларның Тукайга багышлап язган шигырьләре, рәсемнәре, газеталар эленә. Мәктәп китапханәсе Тукай китаплары күргәзмәсен әзерли. Тукайның тормыш юлын сурәтләүче рәсемнәр, фотолар куела. 

Сәхнә элеккеге авыл өе рәвешендә җиһазлана. Алсәхнәгә компьютер экраны эленә. Сулда-Тукай портреты. Аңа тере чәчәкләр куелган. Экранда “Туган көнең белән, Тукай! 1886 ел, 26 апрель” дигән сүзләр. Ерактан акрын гына “Тәфтиләү” көе ишетелә. Сәхнә алдына милли киемнәр киенгән алып баручы Кыз белән Егет чыга.
Кыз.  Әйләнәңдә- гөлләр...

Сүзен, гүя,

Шулар аша әйтә күңелләр:

-Туган көнең белән!- дигән сыман

Елмаялар кебек бу гөлләр.
Егет.Килә,килә...Язлар саен сиңа

Илең килә туган көнеңдә,

Бетми торган гомрен кушкан сыман

Синең бөек ,кыска гомергә.

Кыз.Бәйрәмнәрең алда икән әле,

        Кара , шагыйрь, бүген текәлеп-

        Халкың килде сиңа, мәхәббәтен

        Ал чәчәкләр белән күтәреп.

Егет.

Син күрмәгән яңа буын килде,

Котлап бүген туган көнеңне:

Киләчәккә барган улларыңнан

Ишетәсең “Туган тел”еңне.
“Туган тел” көе яңгырый. Акрын гына җырлап укучылар төркеме чыга. Җыр көчәя. Аларга залдагылар кушыла. Җыр тәмамлангач, укучылар сәхнәгә урнаштырылган эскәмияләргә утыра.

Кыз.Ул ятим дә,ул мескендә диеп,

        Сөйләнелгән элек-электән.

Егет.Күз алдына аны бөек итеп

        Китерергә күпләр күнеккән.

Экранда рәссам М.Казаковның “Кечкенә Тукай” рәсеме проекцияләнелә. Кушлавыч авылында музей-йортны сурәтләгән видеофильм фрагментлары күрсәтелә.

1нче укучы. Кушлавыч авылында Мөхәммәтгариф мулла гаиләсендә дөньяга килә булачак шагыйрь.

Салмак кына  “Бишек җыры” көе ишетелә. Ана бишек янына килеп утыра. Тирбәтә-тирбәтә халык көенә Г.Тукайның “Бишек  җырын” җырлый.

                            Әлли-бәлли итәр бу,

                             Мәдрәсәгә китәр бу.

                             Тырышып сабак укыгач,

                             Галим булып җитәр бу...
2нче укучы. Сабый ата-ана мәхәббәтен татып кына кала: ул дөньяга килүгә биш ай да үтми, әтисе вафат була.

3нче укучы. Габдуллага  ике яшь тулганда, аны ярлы карчык Шәрифә тәрбиясенә калдырып, әнисе Мәмдүдә Сосна авылы мулласына кияүгә китеп бара.

4нче укучы. Бераздан ул Габдулланы үз янынна алдыра. әмма бер елдан,1890 елда, Мәмдүдә ханым үлеп китә.

    Сәхнә алдына нәни Тукай ролендәге бала чыга. Өстендә камзул, читек –кәләпүш. Экранда ул сөйләгән күренешләр проекцияләнә.

Нәни Тукай. Мин әнкәмнең җеназасын күтәреп алып киткәннәрен сизгәч, яланаяк, яланбаш хәлемдә, капка астыннан, үкереп җылый-җылый, йөгереп чыгып:

”Әнкәйне кайтарыгыз, әнкәйне бирегез!”- дип, шактый гына  җир мәет күтәрүчеләрдән калмый барганымны  хәтерлим.

5нче укучы. Әнисе үлгәч, Габдулла Сосна мулласының өенә сыймый башлый. Һәм аны Өчиле авылындагы бабасына кайтаралар.

Нәни Тукай. Менә шул фәкыйрь вә шуның өстенә әллә ничә авызлы булган гаилә эченә мин ятим бала булып килеп кергәнмен.

Үги әбинең алты күгәрчене эчендә мин бер чәүкә булганга, мине җыласам –юатучы, иркәләним дисәм –сөюче, ашыйсым- эчәсем килсә- кызганучы бер дә булмаган, мине эткәннәр дә тәрткәннәр. 

 Ни күрсәм дә - күргәнмен, ни булса да –булган, һәрничек мин бу гаиләгә сыймаганмын.

Бер өнне бабай, үги әбинең киңәше илә булырга кирәк, авылыбыздан Казанга бара торган бер ямщикка мине утыртып, Казанга озаткан.

  Экранда “Асрамага бала бирәм, кем ала?” рәсеме проекциясе.

6нчы укучы. Кечкенә Тукайның сабыйлык еллары менә шулай ятимлектә, кимсетелү, кагылу-сугылуларда үткән. Сабый балага бик күп  гаиләләрдә булырга, авылдан –авылга, кулдан-кулга күчеп йөрергә туры килгән.

7нче укучы.Казан арты авылларының  җанга рәхәт бай табигате, тәмле сулы чишмәләре бәләкәй Тукай күңелендә онытылмас тирән эз калдыра һәм  шагыйрь бу якты хатирәләрне үзенең үлемсез шигырьләренә сала.

   Тукайга охшатып киенгән егет “Туган авыл” шигырен укый.

8нче укучы. Кайларда гына йөрсә дә,шагыйрьнең хәтереннән, күз алдыннан туган ягы китми. Егет булып ,танылган шагыйрьгә әвереләч тә ул уйлары белән шул якларга әйләнеп кайта,Казан урамнарына да пар атларга  утырып килеп керә.

Кыз. Син ерактан күргән кырларның

         Ал гөлләрен сибеп юлыңа,

         Баш ия ил,-ятимгә түгел,

         Сиңа-үзенең бөек улына.            

Егет. Якты йолдыз булып атылган ул,

          Зәгыйфь чәчәк булып сулмаган.

         Туры Тукай, моңлы Тукай булган

         Бөек булган, боек булмаган.  

9нчы укучы. Габдулла Тукайның балаларга багышлап язылган әсәрләре күп. Аның бөеклеге, аның даһилыгы бигрәк тә әнә шул шигырьләрендә, әкиятләрендә ачык күренә.

10нчы укучы. Тукайның шигырьләре, әкиятләре кечкенәдән белем алырга, эш сөяргә, табигатьне яратырга, сакларга өнди. Тырышып эшләргә, белем булырга чакыра.

Сәхнәдә “Эш беткәч уйнарга ярый” шигыре сәхнәләштерелә.

11нче укучы. Шагыйрьне мәктәп –мәдрәсәләрнең күпчелегендә яшьләргә белем һәм  тәрбия бирүнең түбән дәрәҗәдә куелуы борчый һәм ул “Таз” шигыре белән наданлыктан ачы көлә.

12нче укучы. Тукай балалар белән үзе дә сабыйларча сөйләшә, алар дөньясында яши.  Халык әкиятләренә нигезләнеп берсеннән –берсе матур әсәрләр яза. Шундыйларның берсе-”Кәҗә белән Сарык” әкияте.

Мәктәп курчак театры “Кәҗә белән Сарык” әкиятеннән өзекләр күрсәтә. “Бәйрәм бүген” җыры башкарыла.

Егет. Тукай исән.

         Җыры –күңелләрдә,

       Яшәсәк тә үзен күрмичә.

       Тукай килә моңлы сазын уйнап,

       Шагыйрьләргә тынгы бирмичә.

Кыз.Заман  таный аны:

       Кәләпүштән

       Килә иде Кырлай юлыннан...

       Сизмәгәндер үзе дә

       Зур Апушка 

       Әверелгәнен авыл улыннан.

1нче укучы.

       Мәхәббәте сүнми кешелекнең:

       Гомер уткән саен яңара .

       Алгы рәткә куеп һәрбер  юлын, 

      Җырларыңны тыңлый замана.

2нче укучы.

      Язларыңны каршы алган чакта

      Яшәрәсең кебек тагын да.

     Эстафетаң ерак илтер өчен

     Такташларың килә яныңа.

3нче укучы.

     Мусаларың кайта илләр гизеп, 

     Йөрәкләре утта чыныккан.

     Елмаерга әзер карашларын

     Синең җырың  шулай  җылыткан.

4нче укучы.

     Буын арты буын алмашыныр,

     Гасыр арты узар гасырлар.

     Шигъриятнең һәйкәленә шулай

     Язлар һаман гөлләр ташырлар.

5нче укучы.

     Китапларың янда, күкрәгемдә

     Кадер-хөрмәт белән саклана;

     Әгәр кайгым артса, күңелем азса-

     Утлы шигырең  укып сафлана.

6нчы укучы.

     Әйдә, Тукай, безнең белән бергә

     Син дә шатлан, халкың шатлана;

     Дәртле Казан , нурлы Казан балкый,

     Бездә бүген бәйрәм, тантана.

7нче укучы.

      Әй,Тукай, ил һәм гасырда

      Ялкының янган Тукай!

8нче укучы.

      Ай- кояштан, хөррияттән

     Яктылык   алган Тукай!

9нчы укучы.

      Туган көнең бәйрәм итәр вакыт,

      Уйна, әйдә,”Тукай маршы”н.

      Ишетсен ул

      Үзенең алгы сафта

      Безнең белән атлап барышын.

“Тукай маршы” яңгырый. 

        Мәктәптә шигырь бәйрәме 
Кичәне башлау алдыннан залда 

“Туган тел” көе яңгырый. 

Ике укучы кичәне башлап җибәрә.

1 укучы Шигырь бәйрәменә килдек,

               Күңелләрдә ташый хисләр.

               Шигъри дөнья-үзе апрель,

               Бөтен җирдә тәмле исләр.

2 укучы  Әйтерсең лә бу бәйрәмгә

               Кояш та тели керергә,

               Поэзия дусларына

               Сокланырга һәм күрергә.

1укучы  Шигырь сөйгән һәрбер кеше

               Бәйрәмгә катнаша ала.

               Иң күп шигырь белүчеләр

               Истәлекле бүләк ала.

2 укучы Апрель ае безнең өчен-

               Күп шатлыклар китергән ай.

               Шушы айда килеп керде

               Безнең арабызга Тукай.

1укучы  Тукай яши күңелләрдә,

               Үткәннәрнең көзгесе ул.

               Халкыбызның рухы, дәрте,

               Илһамының билгесе ул.

С.Хәкимнең “Бер горурлык хисе” 

шигыре укыла.

2 укучы Туган көне бүген Тукайның

               Зурлый аны яше, карты.

               Ял иттерә “Шүрәле”се,

               Юлга чакыра “Пар ат”ты.

1 укучы  Бүген җыела мәйданга

                Поэзия сөючеләр.

                Дөньяның матурлыгын

               Шигырьләрдә бирүчеләр.

“Карлыгач”, “Бала белән күбәләк” шигырьләре укыла.

1укучы   Апрельнең саф сулары

               Зур диңгезгә алып кергән.

               Бөек Тукай халкыбызның

               Моң зарларын үзе күргән.

“Золым”, “Эштән чыгарылган татар кызына”, “Кошчык”, “Нарат” шигырьләре укыла.

“Карлыгач” җыры башкарыла.
11
2 укучы   Җырлаган ул шигырендә

                 Шул моң-зарын, наданлыкны,

                 Кем ни өчен баеганны,

                 Нигә артта калганлыкны.

“Бичара куян”, “Кызыклы шәкерт”

 шигырьләре укыла.

1 укучы   Үз тормышы да шагырьнең

                 Моң-зарларга бик бай булган.

                 Шуңа аның иҗаты да

                 Нәфрәт, сагыш белән тулган.

“Туган авыл” шигыре укыла.

2 укучы Җырлаган ул киләчәкне

               Халык моңын, хисен олылап.

               Шуңа күрә “Кечкенә Апуш”ны

               Искә ала халык зурлап.

“Шагыйрьгә” шигыре укыла.

1 укучы Һәр яз саен шушы айда

               Тукаен олылый халык.

               Шагыйрь керер күк пар атта

              Бүгенгегә хәйран калып.

“Пар ат” җырлана.

2 укучы  Күп шагыйрьләр үсеп чыгар

               Поэзиябез күгендә.

               Дәвам итәр Тукай рухы

               Укучыларыбыз күңелендә.

“Алтын каләм” түгәрәгенә йөрүче укучылар үзләре язган шигырьләрен укыйлар.

Кичәгә йомгак ясала. Бүләкләр бирелә.

Кичә “Туган тел” җыры белән тәмамлана.

Без-Тукайлы халык.
(сыйныф сәгате эшкәртмәсе)

Җиһазлау  тактада Тукай портреты, рәсемнәр, иҗади эшләрдән һәм китаплардан күргәзмә

Алып баручы   Без бүген сыйныф сәгатенә җыелдык. Башта кроссворд чишик әле. Мин сезгә табышмаклар әйтим,ә сез җавапларын табыгыз.

Һәрвакыт авыз эчендә, ә йотып булмый (тел)

Кар астында кышлаган. Тунын яшелдән тышлаган(уҗым)

Озын, яшел түтәлдә, сары, тозлы-кисмәктә (кыяр)

Кеп-кечкенә җил капка ачыла да ябыла. (авыз)

Кечкенә генә бер эт. Яткан да бөгәрләнеп, тешләми дә, өрми дә. Өйгә беркем керми дә (йозак).

-Беренче баганада нинди сүз килеп чыкты

-Тукай

-Тукай кем ул Сез аныҗ турында нәрсәләр беләсез (укучыларның җаваплары тыңлана)
Без бүген Г.Тукайны искә алырга җыелдык. Арча районы Кушлавыч авылы. 

Шул ук елның     августында каты авырудан Гариф мулла вафат була. Әнисе Мәмдүдә Өчилегә атасы янына кайтаө ятим кала. Г. Тукай тормышы турында тулы мәгълүматны»Исемдә калганнар» дигән истәлек-хикәясеннән белергә була.

Г. Тукай язган шигырьләрне без яратып укыйбыз, ятлыйбыз.

Ә хәзер үзебез яраткан шигырьләрне сөйләп үтик.

(балалар шигырьләр сөйли)

Г. Тукай балалар өчен хикәяләр, мәсәлләр язган(бер хикәя,бер мәсәл уку)

Мин сезгә хәзер әкиятләрдән өзекләр укыйм. Өзекне тыңлагач, сез ңкиятнећ исемен әйтергә тиеш буласыз.

· Ни кирәк? Кем бу? Кара төндә вакытсыз кем йөри?

· Су анасы мин, китер, кайда минем алтын тарак.

Әйдә,куныйк бүген шунда барып. Ут янына бњреләр дә килә алмаслар, безнең анда кунганлыкны белә алмаслар.(кәҗә белән сарык)

Г. Тукай матур әкиятләрне безнең өчен язган. Ул әкиятләр безне нәрсәгә  өйрәтәләр(хезмәтне яратырга, алдашмаска,тапкырлыкка,зирәклеккә,белемле, көчле булырга)

Г. Тукай үзенең шигырьләрендә безне һөнәрле булырга, хайваннар, кош-кортларны, Туган илне яратырга, белем алырга өнди.

(ике укучы »Кызыклы шәкерт» шигырен сәхнәләштерәләр)

-Күп тә үтми, бу бала куйды, тәмам дәресне, куйды бер читкә җыеп дәфтәрне куйды. (»Эш беткәч,уйнарга ярый»)

Тукай халык җырларын җыйган. Ул иҗат иткән шигырьләргә композиторлар көйләр язганнар. Тукай табигатьне, кош-кортларны яраткан.(»Бала белән күбәләк»җырын тыңлау)

Без сөекле шагыйребезнең балалар өчен язган әсәрләренә беркадәр күзәтү ясадык. Монда Тукайның сезнең өчен язган китаплары күргәзмәгә куелган. Аларны кабат карарсыз. Укымаган шигырьләрен укырсыз.

«Туган тел»шигырен сөйләү..

Безнең адрес

422658, Татарстан Республикасы

Балык –Бистәсе районы

Зур Мәшләк авылы

Мәктәп урамы, 1А йорт

тел: 3-17-00
